
Ályktanir 24. fulltrúaþings Sjúkraliðafélags Íslands,  
haldið að Grensásvegi 16, 22. maí 2015  

 
 
 

Kjaramál 
 

24. Fulltrúaþing Sjúkraliðafélag Íslands hefur þungar áhyggjur af því ástandi sem er á 

íslenskum vinnumarkaði og lýsir yfir fyllsta stuðningi við baráttu allra þeirra stétta sem nú 

berjast fyrir bættum kjörum.  Minnt er á þá samninga sem þegar hafa verið gerðir og einnig 

þær gríðarlegu arðgreiðslur sem ákveðin fyrirtæki hafa dælt út til hluthafa. 
Félagið fordæmir ábyrgðar- og áhugaleysi stjórnvalda gagnvart því alvarlega ástandi sem er á 

vinnumarkaði og á einungis eftir að versna ef svo fer fram sem horfir.  
Sjúkraliðar krefjast þess að þær launahækkanir sem ríkið samdi um við lækna og 

framhaldsskólakennara verði lagðar til grundvallar við ákvörðun um laun þeirra stétta sem eru 

með lausa samninga.  
Sjúkraliðar skora á þær stéttir sem nú standa í broddi fylkingar að láta ekki deigan síga þrátt 

fyrir ráðaleysi stjórnvalda, stjórnvalda sem á sama tíma afsala þjóðinni tekjum af 

stórútgerðum og stóriðju.  
Minnt er á staðfest fyrirheit félagsmálaráðherra um átak til að leiðrétta kynbundinn launamun, 

og að 70% opinberra starfsmanna eru konur. 
 

 

Skortur á sjúkraliðum 
 

24. fulltrúaþing SLFÍ lýsir yfir þungum áhyggjum af háum lífaldri sjúkraliða og vaxandi 

skorti á þeim.   
Mikið álag er á sjúkraliðum á sjúkrahúsum, í heimahjúkrun og inni á hjúkrunarheimilum, 

vegna alvarlegrar undirmönnunar.  

Umfjöllun í fjölmiðlum sýnir að mikið vantar á að hjúkrun aldraðra sé í þeim farvegi að gæði 

hjúkrunar hafi verið höfð að leiðarljósi.  
Upplýsingar frá Velferðarráði sýna að um 70% þeirra sem sinna þjónustu við aldraða á Íslandi 

eru ófaglærðir og er það í algjörri mótsögn við ný lög um heilbrigðisstarfsmenn og 

mönnunarviðmið Embættis landlæknis.  
Þingið hvetur stjórnendur heilbrigðisþjónustunnar að leita allra leiða til að fjölga í 

sjúkraliðastéttinni, m.a. með jákvæðu viðhorfi til stéttarinnar og að hvetja ófaglærða 

starfsmenn til að nýta sér þær námsleiðir sem í boði eru.  Hlúð verði að því 

heilbrigðisstarfsfólki, sem enn þolir við og á því verði endurbyggt kröftugt, faglegt 

heilbrigðiskerfi sem þjóðin getur verið stolt af til framtíðar.  

Starfsumhverfið 

24. fulltrúaþing SLFÍ fordæmir áframhaldandi niðurskurð stjórnvalda á heilbrigðiskerfi 

þjóðarinnar, sem fyrir löngu er komið að fótum fram. Leynt og ljóst er verið að ýta þjóð sem 

sameinast hefur um samtryggingu allra óháð efnahag, út í einkavæðingu þar sem hinir 

efnameiri hafa forgang, en aðrir þurfa að bíða eftir þjónustu svo mánuðum og árum skiptir. 
   
Þessi endalausi niðurskurður hefur m.a. skaðað starfsumhverfi sjúkraliðastéttarinnar. Í 

vaxandi mæli er því þannig fyrirkomið að sjúkraliðar fá ekki fulla vinnu og er stýrt inn 

á  „akkorðsvaktir“  þar sem álagið er mjög mikið, en álagsgreiðslur lágar eða engar. Með 

þessu verður álag á stéttina enn meira, árslaunin skerðast gríðarlega og flótti úr stéttinni eykst 

til muna.  
Fulltrúaþingið minnir á að samkomulagið um mismunandi lengd vakta var ætlað til að 

vaktavinnufólk  gæti aðlagað vinnu  að fjölskyldulífi. Greininni um mismunandi lengd vakta 

hefur verið misbeitt og við það hafa lífsgæði vaktavinnufólks skerst verulega.  
Þess er krafist að vinnuveitendur virði starfsfólk í vaktavinnu til jafns við aðra og 

viðmiðunarlengd vakta verði átta tímar og vinnuskylda stytt.    
 

 
 

Afleiðing fækkunar sjúkraliða 
 

24. fulltrúaþing SLFÍ hefur þungar áhyggjur af fækkun sjúkraliða í heilbrigðis- og 

velferðaþjónustu. 

Félagið hefur um langt árabil varað við viðvarandi skorti á sjúkraliðum í heilbrigðisþjónustu á 

Íslandi. Umfjöllunin sem verið hefur undanfarnar vikur sýnir að mönnun er langt undir 

öryggismörkum. Fram kemur að hjúkrunarsjúklingar fái ekki þá faglegu þjónustu sem þeir 

eiga rétt á, sem veldur verra heilsufari og þar með lélegri lífsgæðum en ella væri.  

Þingið leggur áherslu á mikilvægi fullnægjandi mönnunar sjúkraliða fyrir öryggi sjúklinga og 

gæði þjónustunnar og bendir á að innlendar og erlendar rannsóknir sýna fram á tengsl milli 

fjölda sjúkraliða og líðan sjúklinga. Rannsóknir hafa einnig sýnt fram á aukna hagkvæmni í 

rekstri þar sem mannað er með vel menntuðu og reyndu fagfólki, þannig fækkar mistökum, 

óvæntum atvikum og legutími styttist.  

Notendur heilbrigðisþjónustu þessa lands eiga rétt á þjónustu menntaðra 

heilbrigðisstarfsmanna, þannig að tryggð sé besta mögulega umönnun/hjúkrun sem völ er á. 
 
 

 


